
HAUTESKUNDE KANTONALETAKO HAUTESLEEI LETRA
Andere edo jaun hori,

« Pirinio Atlantikoetako Kontseilu Jeneraleko kantonamenduko hautagai zaren heinean, uste dugu zure kantonamenduko eta departamenduko (izan Biarnoa edo izan Euskal Herria) problemak zoin diren badakizula. »

Aitzineko lerro hauek 2008ko hautagaiei igorri letraren hasierako berak dira. Ondoko hitzak ez ditugu berritz hartuko, nahiz eta, maluruski, ez duten gaurkotasunik galdu : oraino 700 euskal preso politiko inguru dira Frantzia iparraldea eta Espainia hegoaldearen arteko 80 presondegitan sakabanatuak eta urrunduak. Kalbarioa familientzat. Gai huntan Frantziak eta Espainiak gisa berean mespretxatzen dituzte bai haien prozedura-kodea eta bai Europaren presondegi-gomendioak.

Nahiz eta nazioartearen kontrolpean ETAk su-etena eman duen, errepresio franko-espainiarrak bere hortan segitzen du : arrastatzeak, torturak, preso sartzeak; frantses tribunalek ez dute situazione hau kontuan hartzen eta Espainiak eman atxilotzeko euroaginduak betetzen ari da…


 Aktualitatea da Aurore Martinen kasua, « iheslaria », egun kantonaletako hautagai dena Atharratzeko kantonamenduan: Espainian legez kanpokoak baina Frantzian legezkoak diren aktibitate politikoengatik frantses justiziak Espainiaratua izatera kondenatua da. Horrek erakusten du zoin heinetara jautsia den hiritarren babesa Europan. Atxilotzeko euroagindua ez da bet-betan 2001ko irailaren 11ko Estatu Batuetako atentatuen ondorioz sortua, baizik eta ernaldi luze baten ondorio da, eta Euskal Herria izan da laborategi.


Hastapenean, Espainiak jardun diplomatikoa eta estatu-terrorismoa (komando parapolizialak eta GALeko hiltzaileak) elgarren ondoan eraman ditu. Ondorioa : Ipar Euskal Herrian 1983tik ustezko 28 ETAkide erailak, horietarik herena engaiamendu politikorik gabeko hiritar frantsesak. Hola lortu du Espainiak 1979an Giscard d’Estaing-ek sortu iheslari estatusa ken dezan Frantziak euskaldunentzat. Baina Mitterrand-en pean, Fabius-ek Frantziaren itzulinguruak argitu zituen 1984an, ezkerrarenak gehienbat : Robert Badinter zigiluzainarekin (lehen euskal iheslarien abokata izana) eskuz esku estradizio-dekretuak sinatzen hasi zen. Urrunago joanez, Chirac-en gobernuak, 1986an, «erabateko urgentzia» prozedurara jo zuen estradizioen gaian Justiziak esku hartu ahal izan zezan baztertzeko. 


Gisa hortan, ETAren aritzea hastapenean izaera politiko gisa aitortua bazen ere, ondotik kriminal bilakatu zuten. « Espainiar demokrazia gaztea » demokrazia gisa kontsagratua da osoki eta begiak esten dira Espainiako gobernamenduak GALen duen inplikazio zuzenaren aitzinean eta ez da ikusi nahi nola, errepresionearen praktikan, zonbait aritze frankista iraunarazten duen, hara nola bortz egunez inkomunikatua izatea eta tortura.

Frantziarenganik eskuratu duena, Europa eta euskal iheslariak aterbetzen dituzten herrialde amerikanoenganik eskuratzen entseatuko da. 

Hain justu ere, euskaldunen estraditatzea Espainiako europar diplomaziaren helburu nagusietariko bat izanen da. Schengen akordioekin eskuz esku, Europar batasuneko hiritar orori aterbe politikoa ematea debekatzen duen klausula bat harraraziko du. 1977ko Amsterdameko Hitzarmeneko «Aznar Protokoloa»ren iturria da, 1999an Tampereko Europar Kontseiluak, «elgar aitortzea» gisa itzuliko duena : erabaki demokratiko eta parekideak hartzen dituzten demokraziak soilik bildu behar ditu Europar Batasunak. Irailaren 11ko atentatuak Espainiaren proiektua finitzeko aukera bertzerik ez dira, atxilotzeko euroagindua harraraziz. Gisa hortan, hiritarrak babesten zituzten estraditatzeko prozedurak osoki sinpletzen dira, eta «Estatu emailea»ren lurraldean zonbait delituren susmopean den oro –bertzeak bertze terrorismoa, noski– babeserako eskubiderik gabe eta berehala Estatu betearazlearen esku uztea ahalbidetzen du, bai eta beste nazionalitate batekoak izanik ere. Hortik Aurore Martinen kasua, Batasunako kide, legezko partidua Frantzian baina Espainiak erakunde terroristen zerrendan sarrarazi duena. Espainiaren demokrazia zertan den ez badakite ere Europan, beste dozena bat partidu eta elkarte ere sarrarazi ahal izan ditu zerrenda hortan. Baina egun, ez da ikusten Espainiak nola eskuratzen ahal lukeen biolentzia politikoaren desagertzea aitzinetik errebindikazioneak dituzten partiduak legeztatu gabe, zeren eta Europar Batasunaren oinarri diren eskubide demokratikoak errespetatu behar dituzte estatu guziek eta errebindikazione horiek entzun eta errespetatu. Frantziak sostengatu errepresione politiko-judizialak mugak ikusi ditu.

Azkenik, euskal kasuaz gaindi eta egun gauzak diren bezala, euroaginduari esker, Europako espazio judizialeko edozoin gobernamenduk ehizatzen ahal ditu opositoreak krisi politiko edo sozial garaian.
Francoren garaitik euskal iheslari politikoak laguntzen dituen elkarte gisa, eboluzione honen guziaren lekuko izateaz gain, Anai Artea entseatu da preso politikoak haien familiarenganiko hurbilagoko presondegietara hurbiltzea lortzen gatazka humanizatzeko. Behin betiko aterabideari begira, presoen gaia gako nagusietako bat izanen da.
 Euskal Herriko kontseilari nagusi gehienek sinatu izan dute hurbilketaren aldeko mozionea, baina ez da ondoriorik izan eta ehen aipatu 700 presoetarik 150 frantses presondegietan barreiatuak eta urrunduak dira. 

Kontseilu Jeneralak gobernamenduari Europako zuzentarauek eta prozedura penaleko kode frantsesak eskatzen duten hurbilketa galda diezaiotela eskatu dugu. 2004an, Jean-Michel Galant jaunak presentatu zuen lehen mozione bat, bigarrena, 2006an, Jean-Pierre Domecq jaunak, eta biak Jean-Jacques Lasserre jaunak baztertu zituen UMPren laguntzarekin.

2010eko abuztuan, Jean Castaing jaunari eta kontseilari jeneral guzieri idatzi genien ordezkaritza bat antola zedila galdetzeko Alliot-Marie andereari (orduan zigiluzaina zena) presoen hurbilketari buruzko doziera emateko. Kortsikako hautetsiek gauza bera egin zuten eta 20 bat preso kortsikarren « herriratzea » lortu zuten. Gurean, deputatu eta kontseilari jeneral den Jean Lassalle jaunak bakarrik agertu zen holako zerbait egiteko prest.

Hiritar gisa, uste dugu hauteskundeetan hautatua denak ez duela «lurralde» bat ordezkatzen bakarrik, bai eta bere biztanleak ere. Eta biztanle hauek ez dira indibiduo multzo soila, historia bat eta hortik sortu problemak dituen jendea dira. Esperientziak erakutsi digu, iraganean, hautetsi anitz ez direla gai izan egoerak eskatzen zuen maila emateko nahiago izan baitute haien estatu-nagusi politiko urrunen ideietan lerratu.

Badakigu hiritar ainitzek gure iritzi bera dutela, eta beraz, bai haientzat eta bai guretzat ere,  heldu diren kantonaletan, gai honi buruz zoin iritzi duzun jakinik egin nahi dugu gure hautua. Ondorioz, eta garbi hautatu ahal izan dezagun, itzul ezazu otoi ondoko galdetegia sinaturik 2001ko martxoaren 5a baino lehen. Gure inkestaren ondorioak hauteskundeetako kontaketa baino lehen argitaratuko ditugu.
Aitzinetik eskerrak ematen dizkizugu eta emaitza onak opa dizkizugu… engaiamendua sinatzen baduzu, noski!

